
5

Per mi che no s'aspête, in mæ zuamento!

Ch'œugge scciuppá chì drento cõme un baggio,

E se deman in questo morimento

Trovæ ciù Argante, dîme pû, sunaggio;

Se poi ra morte me fa dj, me pento:

Pazienza! Averò fæto un marviaggio;

Ma primma che me passân queste borie,

De mi se ne faran átro che istorie.

Ma se credesse, che no avessi perso

Ro coraggio, che aveivi zà uña votta,

Che piggiando re cose pe ro verso,

In fallo non buttavi moæ ra botta,

Ro nemigo vorreiva ancœu desperso:

Ah sì per bacco! demmoghe dra scotta

Sciortimmo fœura andemmoro a azzuffâ:

In çærti caxi è ben l'arrezegâ.

Ma se pœuscia, o gran Ræ, no convegnisse

De mette tanta carne in tro lavezzo,

A o manco fa, che doe dre ciù scavisse

Tœu personne finiscian sto ciarezzo.

Manda a sfiâ ro Franco, e lê ch'o fisse,

Per leváse uña votta ro boghezzo,

Ri patti, e ri arme, comme lê o comanda

O no porrá a st'invîo zœu dà de banda.

Che se un'añima sola con doe moen

O l'averà con ti ro to nemigo,

L'ammuggeremmo là comme ro fen,

E se foissan Serroin, no premme un figo;

Son chi mi: ro mæ braçço te sosten:

No dubitá de quassevœugge intrigo;

Se ra carta me dixe, in quest'impegno,

L'è asseguraoù l'onô dro nostro Regno.

Ghe responde ro Ræ: Siben te poæro

Zà Vêgetto, che n'ho sciù per sciuscianta,

Ghe mostrerò chi son, zûa riso ræro!

Foissan ben contra mi çento millanta:

A tutto sò trová ro sò repoæro,

E ra spá, quando vœuggio, a no me cianta:

Son capaçe de fa quásæ desquærno.

N'ho moæ tremaoù, ni tremmerò in etærno.

Dê me ne guarde! Aoura te vœuggio dî

Quello, che fin'ancœu sempre ho taxûo:

Soliman de Nicèa vœu fá toscî

Tutti ri Franchi, e metteri all'agûo:

Fin da ra Libia truppe o fâ vêgnî,

Truppe, ch'intre l'Arabia o l'ha çernûo:

De nœutte tempo o pensa d'assâtá

Ri nemixi, e portáne da mangiâ.

Ro çe ro mande presto; e se fra tanto

Semmo chi assidiæ, questo no serve

A ninte affæto: basta che ro manto

Reá, e questa Regia se conserve:

Ma ammorta sto tò fœugo tanto, o quanto,

E a ciù mêgio òccaxon ch'o se resærve:

Se suole dj, che cosa fæta in spræscia,

In bon Zeneize, a no vâ zœu uña vescia.

